
Abstract. Organization of quests in history lessons allows to maintain interest in the subject of pupils and students, 
solve problems of formation of competencies of the teacher, improves the quality of education. The article provides 
examples of organization of historical quest in game form. 

Annotatsiya. Tarix darslarida kvestlarni tashkil qilish oʻquvchi va talabalarda fanga qiziqishni saqlab qolishga, 
oʻqituvchida kompetensiyalarni shakllantirish vazifasini hal qilishga imkon beradi, taʼlim sifatini oshiradi. 
Maqolada tarixiy kvestlarni oʻyin shaklida tashkil qilish misollari keltirilgan.  

Kirish. Taʼlim jarayonining raqobatbardoshligini oshirish va jozibadorligini oshirish 

uchun o‘qitishning innovatsion tadqiqot usullaridan biri kvest hisoblanadi. Kvest katta 

rivojlantiruvchi, tarbiyaviy, o‘qitish ahamiyatga ega bo‘lib, talaba-o‘quvchilarda bilim olish va 

tegishli kompetensiyalarni shakllantirish uchun motivatsiyani shakllantirish shartlaridan 

biridir [1, b.101].  

Tarixiy kvest – bu interfaol o‘yin bo‘lib, unda ishtirokchilar real voqealarga asoslangan 

topshiriqlarni bajarishadi.  

Tarixiy kvestlarning formati bir nechta bo‘lib, ularga quyidagilar kiradi: 

- voqelikdagi kvestlar — biron-bir tarixiy davrni sahnalashtirish, autentik lokatsiyani 

yaratish, kostyumlar va rekvizitlardan foydalanish; 

- shahar kvestlari – shahardagi tarixiy obidalarda, ko‘chalarda savollar va 

topishmoqlarga javoblar topish; 

- taʼlimiy kvestlar – tarix darsini hayajonli sarguzashtga aylantirish. 

Bunday kvestlarda o‘qitish va o‘yin uyg‘unlashib, o‘quvchilarda darsga qiziqishini 

oshiradi. Tarixiy kostyumlar, dekoratsiyalar zamona haqida tasavvur hosil qiladi. 

Topshiriqlarni bajarish uchun ajratilgan vaqt mantiqiy fikrlashga undaydi. O‘quvchilar tarixiy 

voqealarda qatnashib, materialni tezroq o‘zlashtiradilar. Guruhda ishlash esa o‘yinni yanada 

qiziqarli qiladi. Bunday kvest-o‘yinlar mantiqiy va tanqidiy fikrlashni talab qiladi, o‘quvchilar 

tarixiy faktlarni tahlil qilib, xulosa chiqarishga o‘rganadilar. Ularda diqqatlilik shakllantiriladi, 

har bir kichik syujet savolga javob boʻlishi mumkin. Guruhda ishlashni oʻrgatadi, savolga 

javobni birgalikda topish, topshiriqni bajarish uchun birgalikda yechimni topish oʻquvchilarni 

jamoada ishlashga oʻrgatadi, oʻzaro doʻstlik, hamfikrlilikni tarbiyalaydi. Oʻquvchilarda 

qiziquvchanlikni oshiradi, chunki  bunday kvestlardan keyin tarixiy voqealarga qiziqish oshadi, 

vujudga kelgan savollarga kitoblardan va boshqa manbalardan javob izlashga undaydi, 

oʻquvchilar bilimini orttiradi. 

Adabiyotlar tahlili va metodlar. N.N.Chernoivanova Volgograd shahri misolida 

oʻlkashunoslik kvest oʻyinining marshrut xaritasini keltiradi [4]. O.V. Nikiforov kvest yordamida 

muzeylar, meʼmoriy va arxeologik yodgorliklar, madaniy obyektlarni o‘rganib, o‘quvchi va 

talabalarni vatanparvarlik ruhida tarbiyalashni tavsiya qiladi [2]. So‘nggi yillarda o‘zbekistonlik 

olimlar va o‘qituvchilar ham kvest texnologiyalaridan foydalanishga harakat qilib, tajriba 

natijalarini ilmiy muhokamaga kiritishmoqda. Jumladan D.O‘.Qarshiyeva ““Kvest” texnologiyasi 

asosida maktab o‘qituvchilarining darslarni loyihalash kompetenligini rivojlantirish (Uzluksiz 

kasbiy rivojlantirish tizimi misolida)” mavzusida pedagogika fanlari boʻyicha dissertatsiyasi 

yoqlagan [5]. Olimaning taʼkidlashicha, “Kvest” texnologiyasi asosida maktab o‘qituvchilarining 

darslarni loyihalashga oid kompetentligini rivojlantirish vositasi Yii 2.0 dasturiy taʼminot 

platformasida tinglovchilarning vebga moslashtirilgan o‘quv resurslari yordamida kvest 

darslarini loyihalash malakalarini oshirishga qaratilgan “Qvest.uz” axborot taʼlim muhiti va 

“Quest” mobil ilovasini yaratish yo‘lga qo‘yilgan. Shuni taʼkidlash joizki, kvest texnologiyasi 

foydalanish usullariga bag‘ishlangan ilmiy maqolalar ayniqsa xorijiy tillarni o‘qitish bo‘yicha 

ko‘p yozilgan. 

Muhokama va natijalar. Kvestlarning maqsadi va vazifalari: tarix oʻqituvchisining 

kreativligini rivojlantirish, oʻquvchilarni faollashtirish va bilimini mustahkamlash, 

oʻquvchilarda oʻzaro aloqalarni shakllantirish, ijtimoiy kommunikatsiya usullarini 

diversifikatsiya qilishga yordamlashish, oʻquvchilar jamoasini muammolarni birgalikda 

yechishga oʻrgatish va hokazo.  

Tarixiy kvestni yaratish uchun oʻqituvchi maʼlum mavzuga oid topshiriqlarni tuzishi 

kerak. Topshiriqlar oson, oʻrtacha va murakkab boʻlishi mumkin. Oʻquv xonasi va oʻtkazish 

vaqti tanlanadi. Odatda tarixiy kvestlar darsdan keyin yoki mustaqil taʼlim darslarida 

oʻtkazilishi tavsiya etiladi. Tarixiy kvest sayohat bilan bog‘lansa,  shanba yoki yakshanba kuni 

sayohat o‘tkazish mumkin. Shuningdek, tarixiy-o‘lkashunoslik kvestlarini tuzishda uning 

ishtirokchilari  O‘zbekiston tarixini mintaqaviy aspektda o‘rganishini, madaniy maʼrifatning 

faol subyektlariga aylanishini, muzeylar makonini, meʼmoriy va arxeologik yodgorliklarni 

o‘zlashtirishini, umuman xalqimizning moddiy va maʼnaviy madaniyatini o‘rganishini eʼtiborga 

olish zarur bo‘ladi. Bu borada kvest mazmunini tanlash, g‘oyani yaratish, sharoitlarni 

o‘rganishda o‘qituvchida qiyinchilik tug‘dirishi mumkin [2]. Shuning uchun o‘qituvchi 

mutaxassis tarixchi va arxeolog olimlar bilan maslahatlashsa yaxshi bo‘ladi. 

Kvest-oʻyinda topshiriqlar konvertsiz va konvertli boʻladi.  

Konvertsiz topshiriqlar oʻtilgan oʻquv materialiga oid savollardan iborat boʻlib, 

oʻquvchilarda mantiqiy fikrlash va aql-idrokni rivojlantirishga qaratiladi. Bunda topshiriqni 

oʻqish uchun topshiriq matni yozilgan qogʻoz qismlarini topish va koʻrsatilgan raqamlarga 

tayanib, ularni birlashtirish kerak boʻladi. Qogʻoz qismlari maktabning turli joylarida 

yashiringan boʻlishi mumkin. Oʻquvchilarga maktab rejasi yeki xaritasi beriladi, unda qogʻoz 

qismlarini yashiringan joylar koʻrsatiladi. Yoki dars mavzusiga oid xarita yoki tarixiy obidaning 

rasmi qaychi bilan qirqilib, qismlarini toʻgʻri joylashtirish kerak boʻladi. Qismlar orqasida 

topshiriqning alohida soʻzlari yozilgan boʻladi va tartib raqami koʻrsatiladi. Matnni toʻgʻri yigʻib, 

topshiriq oʻqiladi va bajariladi. 

Uchinchi usul shundan iboratki, mavzuga oid maʼruza matnida maʼlum harflar qizil 

flomaster bilan koʻrsatiladi. Ularni tartib bilan yozib olib, maʼlumot oʻqib olinadi. 

Toʻrtinchi usul: topshiriq matni Morze azbukasi yordamida yoziladi.   

Konvertdagi topshiriqlar quyidagi usullarda boʻlishi mumkin: 

- krossvordni yechib, kalit so‘zini topish; 

- voqealar yoki atamalarni xronologik tartibda joylashtirish; 

- berilgan hikoyada ko‘rsatilgan joyni topish va xaritada ko‘rsatish, u yerda qaysi voqea 

sodir bo‘lganini topish. 

O‘quvchilarni rag‘batlantirish: 

- baho yoki ball qo‘yish; 

- sertifikatlar berish; 

- hajviy rag‘batlardan ham foydalanish mumkin: masalan, keyingi darsga biroz kechikib 

kelishga ruxsat berish, daftarni yoki kitobni esdan chiqarish, uy vazifasini bajarmaslikka ruxsat 

berish va hokazo. 

Kvestlarni o‘tkazishda zaif tomonlar: o‘tkazish vaqti (darsdan keyin, darsda yoki 

mustaqil taʼlim darsida); topshiriq qismlarini topishda maktab atrofida harakatlanish 

xavfsizligini taʼminlash, maktab maʼmuriyatiga bildirish; kvestni o‘tkazishda 

boshqao‘qituvchini yoki sinf rahbarini jalb qilish. 

Tarix yo‘nalishi talabalari uchun O‘rta asrlar tarixidan quyidagi kvestni o‘tkazish 

mumkin: 

1-xat. 

- 732-yilda Puatye jangida arablarning Yevropaga yurishini kim to‘xtatdi? 

- Agar bu Karl Martell deb o‘ylasangiz, 13 xonага boring. 

- Agar bu Pipin Kalta deb o‘ylasangiz, 17 xonaga boring. 

- Agar bu Karl Buyuk deb o‘ylasangiz, 18 xonaga boring. 

- Agar bu Xlodvig deb o‘ylasangiz, 20 xonaga boring. 

2-xat. 

Ko‘rsatilgan xonalarda bitta stol ustidan ikkita kartochkani toping. Bitta kartochkada 

so‘zlar yozilgan, ikkinchisida – tabaqalar nomi yozilgan. Misol uchun:  

- Atamalar berilgan kartochkalarni toifalar keltirilgan kartochkalar bilan moslang (qaysi 

so‘zlar qaysi tabaqalarga xos). 

- O‘rta asrlarda Yevropadagi eng katta tabaqani toping. 

- Ushbu tabaqa uchun so‘zlarni toping, ular bilan gaplar tuzing. 

Tabaqalar va soʻzlar 

Ritsarlar Ommaj Barshchina 

Dehqonlar Feod Interdikt 

Ruhoniylar Obrok Yepiskop 

Vassalitet Borona Abbat 

3-xat.  

A) Katalaun dalalaridagi jang Rim imperiyasining qaysi yarmida bo‘lib o‘tgan? Sharqda 

bo‘lsa, 21-xonaga, G‘arbda bo‘lsa, 34-xonaga boring. 

B) Buyuk Karlning nechta nevaralari imperiyaning Verden bo‘linishida qatnashgan 

bo‘lsa, o‘sha sondagi kabinetga kiring. Bu nevaralarning ismlari yozilgan kartochkani oling. 

B) Vizantiya imperiyasida Nik qo‘zg‘oloni necha yil davom etgan? O‘sha sondagi 

kabinetga kiring. Tarixiy shaxslarning ismlari yozilgan kartochkani oling. 

4-xat. 

Kartochkalarda voqealarning nomlari yozilgan. Har bir kartochkada bitta katta harf bor. 

Voqealarni xronologik tartibda to‘g‘ri joylashtirsangiz, harflardan yozuv tuziladi.  

Masalan, quyidagi tarixiy voqealar xronologik tartibda joylashtiriladi: 

- Arab xalifaligida Abbosiylar sulolasi hokimiyat tepasiga keladi 

- Buyuk Otton Muqaddas Rim imperiyasini qayta tiklaydi 

- Verden imperiyasining bo‘linishi 

- Buyuk Karl imperatorga bo‘ladi 

- Franklar va arablar o‘rtasidagi Puatye jangi 

- Arab xalifaligining tashkil topishi 

- Rim imperiyasining Sharqiy va G‘arbiyga bo‘linishi 

- Gotlar tomonidan Rimning bosib olinishi 

- Vandallar tomonidan Rimning bosib olinishi 

- Kataloniya dalalaridagi jang 

- Imperator Yustinian hukmronligining boshlanishi 

- Xlodvigning Galliyada Siagriy ustidan g‘alaba qozonishi 

- Muhammadning Makkadan Madinaga hijrati 

- G‘arbiy Rim imperiyasining qulashi 

- Konstantinopolda Nikning qo‘zg‘oloni 

5- xat. 

Savollarga javob bering: 

- Erkin shaharning saylangan rahbarining nomi nima deb atalgan?  

- Ritsarlarning musobaqalari qanday nomlangan? 

- O‘zini o‘zi boshqarish huquqiga erishgan shahar qanday nomlangan?  

- 455 yilda Rimni talon-taroj qilgan qabila.  

- “Dangasa qirollar” o‘rniga barcha muammolarni hal qilgan Bosh vazir kim?  

- Shahar kengashi aʼzolari. 

- Frank qirollarining Xlodvig asos solgan birinchi sulolasi.  

- Shimoliy Frantsiyadagi mintaqa, IX-asrda Yevropaga bostirib kirgan shimoldan kelgan 

jangchilar sharafiga nomlangan. 

6-xat. 

Kartochkalarda tarixiy shaxslarning nomlari keltirilgan. Ularni xronologik tartibda 

joylashtirib, qayerda hukmronlik qilganini va qaysi sulolaga mansubligini yozing. 

Xlodvig 

Yustinian 

Karl Martell 

Muhammad 

T.V.Pechnikova fishboun va klaster tuzish, ishchi varaqqa qarab, maʼruza matniga 

savollar tuzish, “Blum romashkasi” o‘yini o‘tkazish kabi usullardan foylanishni tavsiya qiladi [3, 

b.30].  Kvest o‘yinida zukkolikni namoyon etish, xotirani va diqqatni rivojlantirish, topqirlik va 

tezkorlikni ko‘rsatish zarur. Tarixiy kvestlar o‘quvchi va talabalarga o‘z bilimlarini 

takomillashtirishga, o‘tilgan materialni eslashga va mustahkamlashga, yangi narsalarni bilib 

olishga ordam beradi.  

O‘yin shartlari: O‘yinni yakunlash va finalga chiqish uchun ishtirokchilar har bir 

bosqichda xaritaning bir qismini olishlari kerak;  

Xaritaning qismlari faqat har bir bosqich shartlari yuqori darajada bajarilgan 

taqdirdagina beriladi (yordamchining ixtiyoriga ko‘ra).  

Xarita qismlari oxir-oqibat bitta mavzuga oid (hikoya) xaritasiga yig‘ilishi kerak bo‘lgan 

pazlning qismlaridan iborat bo‘lishi kerak. 

Tarixiy kvestlarni barcha asosiy va yordamchi tarixiy fanlardan – Umumiy tarix, 

Oʻzbekiston tarixi, Oʻlkashunoslik, Toponimika, Arxeologiya, Numizmatika, Manbashunoslik va 

boshqalardan tuzish va oʻtkazish mumkin. Birgina Amir Temur va Temuriylar davri tarixiga oid 

kvest topshiriqlarida  bir nechta fan integratsiyasi taʼminlanishiga erishish mumkin. Bundan 

tashqari, bu mavzudagi kvestni oʻtkazish maʼnaviy tarbiyada ham dolzarb ahamiyat kasb etadi. 

Bu kvestni hatto Samarqand shahriga ekskursiya uyushtirib oʻtkazish mumkin. 

Xulosa. Kvestni taʼlim jarayoniga samarali kiritish mumkin, chunki u oʻqitish va 

oʻrganishning tizimli-faoliyatli tamoyilini amalga oshirishga imkon beradi (bilimni passiv 

egallashdan koʻra talabalarning faol faoliyati tufayli) va muhim kognitiv taʼsirga ega 

(topshiriqlar turli xil mavzular, audio va video materiallar, kitoblar va boshqalar bilan 

individual va jamoaviy ishlarni oʻz ichiga olishi mumkin) va har qanday yosh toifasiga 

moslashtirilishi mumkin [1, b.105]. 

Shunday qilib, kvest o‘quvchilarning tarixga qiziqishini faollashtirishga, ularda muloqot 

qobiliyatlari va ijodkorlikni rivojlantirishga, anʼanaviy va noanʼanaviy manbalardan foydali 

maʼlumotlarni topish qobiliyatini shakllantirishga yordam beradi. Kvest texnologiyasi asosida 

axborotlarga tahliliy va tanqidiy munosabatini shakllantirish jarayonida ijodiy yondashuvga 

asoslanish zarurligi hamda talabalaring ijodiy oʻz-oʻzini namoyon etishiga asosiy eʼtibor 

qaratiladi.  

